
Parlamentu Nasionál  Aprova Alterasaun Rejime Jurídiku ba Advokasia Privada no 
Formasaun ba Advogadu 

Parlamentu Nasionál iha loron 18 Dezembru 2012 aprova alterasaun ba Lei 11/2008 de 30 de 
Jullu kona-bá Rejime Jurídiku ba Advokasia Privada no Formasaun ba Advogadu.  

Projetu alterasaun Nú.1/III/I ne’ebé aprezenta husi Deputada CNRT Sra. Carmelita Moniz ho 
Deputadu Fretilin Sr. Estanislau da Silva ho intensaun atu anula tiha Dekretu Lei Nú.39/2012, 
ne’ebé Prezidente da Repúblika Sr. Taur Matan Ruak promulga ona ihan loron 26 Jullu 2012 no 
públika ona iha Jornal da Repúblika iha 1 Agostu 2012.  

Prezidente Komisaun A, Sra. Carmelita Moniz, nu’udar proponente ba alterasaun ne’e haktuir 
katak la iha problema ho Dekretu Lei ne’ebé Governu prodús.  

Tuir deputada Moniz, akontesimentu sira hanesan ne’e normalmente iha situasaun balun 
Governu presiza entervein hodi salva interese nasionál balun. Intensaun prinsipál hosi 
Parlamentu Nasionál hodi halo projetu alterasaun ne’e mak atu halakon tiha persesaun públiku 
nian kona-ba konstitusionalidade no forsa Dekretu Lei ne’e, inklui halo alterasaun ba artigu 
balun hosi Dekretu Lei ne’e rasik. 

 
JSMP hanoin katak pozisaun proponente sira nian bele iha nia baze no fundamentu polítiku, 
maibé JSMP rekomenda atu tenke iha mekanizmu kordenasaun ida ne’ebé klaru no apropriadu 
atu evita konfuzaun sira hanesan ne’e iha futuru. dehan Diretór JSMP Luis de Oliveira. 
 
JSMP konsidera la’ós nesesidade urjente ba Parlamentu Nasionál atu halo alterasaun no anula 
Dekretu Lei Nú. 39/2012 ne’ebé vigora hela. JSMP sujere atu husik Dekretu Lei ne’e la’o hodi 
fasilita formasaun iha Sentru Formasaun Judisiáriu. JSMP rekomenda atu Parlamentu Nasionál 
konsentra uluk ba Lei importante sira ne’ebé oras ne’e pendente hela.  

